
Til læraren/foreldra

	Øv og les 2 er det andre leseheftet i ein serie på fire. Heftet inneheld enkel tekst med trelydsord, tostavingsord, trestavingsord og firestavingsord. Heftet bygger på Øv og les 1 som gir elevane trening i heilordslesing av to- og trelydsord. Teknikken med heilordslesing blir i hefte 2 vidareført til stavingslesing av lange ord. Erfaring viser at elevar med svakt korttidsminne kan ha problem med å minnast mange språklydar i rekkefølge, eks. b-ø-k-e-n-e, til dei har gjennomført ein lydsyntese, dvs. trekt språklydane saman til ord og forstått innhaldet i ordet. For enkelte er det lettare å hugse tre stavingar, bø-ke-ne, til meininga i ordet er oppfatta. Øv og les 2 legg difor til rette for stavingslesing og fokusering på ordinnhald.

	Eks.: Eleven blir beden om å lese stavingane.

	Lærar/forelder spør: «Kva for ord er dette?»

	Eleven gjentar stavingane og prøver å få tak i meininga i ordet.

	Lærar/forelder ber eleven forklare/seie noko om meininga i ordet.

	Stavingslesing kan i tillegg trenast på ordkort, ordkino o.l.

	Nokre trelydsord blir uttalte annleis enn dei blir skrivne, for eksempel:

	Der Det Her Med

	Desse orda må det øvast ekstra godt på.

	Eks.: Lærar/forelder samtaler med eleven om korleis orda skal uttalast.

	Eleven les orda i boka, på skjerm, ordkort, ordkino o.l.

	Eleven skriv orda.

	Eleven memorerer orda munnleg,

	eks.: Der skal lesast dær, eller dær blir skriven der.

	For å hjelpe eleven med å følge leseretninga, kan ein blank transparent, påtegna ei raud pil, bli lagt over den trykte teksten. Pilspissen skal leggast under stavinga som skal lesast, ↑. Lærar/forelder flyttar pila etter kvart som eleven les. Les eleven feil, blir ikkje pila flytta, og eleven vil lettare gjenta ordet og rette opp feillesinga.

	Orda i heftet kan bli brukte til skriveoppgåver. Eleven artikulerer språklydane høglytt samtidig som bokstavane blir skrivne. Bokstavering bør ikkje nyttast.

	Kommunikasjon ved hjelp av skriftspråket er viktig. Eleven bør ofte få skriftlege spørsmål som ”Kan du le-se i bo-ka no?” Det vil gi naturleg innsikt i kor viktig det er å kunne lese og skrive. God innsikt i kor nødvendig det er å lese, og å makte leseoppgåvene, gir gode erfaringar som er med på å bygge opp eit positivt sjølvbilde. Det vil førebygge utviklinga av lese- og skrivevanskar.

	Øv og les 2 kan brukast til lesetrening både på skulen og heime. Heftet er tenkt som eleven si bok, og eleven kan sjølv fargelegge teikningane og skrive i heftet.

